
		नेविगेशन पर जाएँ
		खोज पर जाएँ
		पुटमेतत् सुपुष्टितम्
अस्त्विति वनं सौमित्रिणा सुमित्रायाः अपत्येन लक्ष्मणेन सीतया च सह आप प्राप।
तं त्रिलोकीपति रामं नौमि नमामि ।।



दत्तातङ्कमुदन्वतेऽस्त्रशिखिना वित्ताधिराजानुजं

कृत्तायस्ततनुं विधाय मरुतां हृत्तापनिर्वापकम् ।

मत्तानेकपचङ्क्रमं प्रणमदायत्तानुकम्पारसं

चित्ताकर्षमृषिव्रजस्य कलये तत्तादृशं राघवम् ॥ ५४ ॥




उदन्वते समुद्राय अस्त्रशिखिना बाणाग्निना दत्तातङ्कं दत्तः कृतः आतङ्कः संतापः येन
तम् । वित्ताधिराजानुज कुबेरानुजं रावणं कृत्तायस्ततनुं खण्डितविस्तृतशरीरं विधाय ।
रावणं हत्वेत्यर्थः । मरुतां देवानां हृत्तापनिर्वापकं हृत्संतापनिवर्तकं मत्तानेकपचङ्गमं
अनेकपः गजः । 'हस्ती द्विरदोऽनेकपो द्विपः' इत्यमरः । मत्तगजतुल्यगमनं प्रणमदाय-
त्तानुकम्पारसं नमत्सु कृपावन्तम् । ऋषिव्रजस्य चित्ताकर्षं मुनिहृदयाकर्षकं तत्तादृशं सः
स इव अनन्यसदृशं राघवं कलये भजामि ।।



दानीयो रचित: श्रियामपि रिपोरानीय येनानुजः

पानीयाकरमेव योऽस्त्रशिखिनातानीदपोढस्मयम् ।

जानीते विभवं च यस्य स वसन्मौनी वटद्रोस्तले

यानीमं शरणं मनोविहरणस्थानीकृतं सीतया ॥ ५५ ।।




येन रामेण रिपोः रावणस्य अनुजोऽपि विभीषणोऽपि आनीय स्वनिकटं प्रापय्य
श्रियां लङ्काराज्यश्रियां दानार्हः दानीयः रचितः कृतः । पानीयाकरं समुद्रं यः अस्त्रशि-
खिना अपोढस्मय वीतगर्व अतानीत् । यस्य विभवं माहात्म्यं वटद्रोतले वसन् मौनी
दक्षिणामूर्तिधरः सः शिवः जानीते । सीतया जानक्या मनोविहरणस्थानीकृतं इमं
शरणं यानि गच्छानि ।



दूरादुज्झितसद्विधीनपि जनानाराधने स्वे परा-

न्धीरासाद्यपदं नयन्तमवनीभारापनोदक्षमम् ।

धारावाहिकवित्वहेतुभजनं राराज्यमानं श्रिया

श्रीरामायणनामकं सुकृतिनी धीराविशत्येव मे ॥ ५६॥




दूरात् उज्झितसद्विधीनपि कर्मभ्रष्टानपि आराधने भगवदाराधने तत्परान् उद्युक्तान्
धीरासाद्यपदं धीरैः जीवन्मुक्तैः आसाद्यं प्राप्यं यत्पदं तन्नयन्तं अवनीभारापनोदक्षमं
धारावाहिकवित्वहेतुभजनं श्रिया राराज्यमानं श्रीरामायणनामक राममेव मे सुकृतिनी
धीः आविशति ॥



'नाहं पुत्रकलत्रमित्रविषये स्नेहं विहातुं क्षमः

साहंकारमिदं मनश्च न कृतोत्साहं गुरूपासने ।

